
ТАҚРИЗИ
муқарризи расмӣ ба диссертатсияи Асозода Ҳотам Раҷаб дар мавзуи 

“Мир Саййид Алии Ҳамадонй ва хусусиятҳои жанрию мавзуии осори 
бадеии ӯ” барои дарёфти дарачаи илмии доктори илми филология

аз рӯйи ихтисоси 10.01.01 - Адабиёти тоҷик; равобити адабй

Дар даврони Истиқлоли миллии Тоҷикистон таҳқиқу баррасии 
ҷанбаҳои ҳунариву мавзуӣ ва таснифоти жанрии мероси ирфонии форсу 
тоҷик аз ҷумлаи самтҳои муҳими адабпажӯҳии тоҷикро ба вуҷуд овард 
ва дар ин замина, қабл аз ҳама, имконият фароҳам омад, то ки осори 
манзум ва мансури орифони соҳибназар, мутафаккирони барҷаста тасҳеҳ 
ва ба нашр бирасанд. Нақши сиёсати маънавиасоси Асосгузори сулҳу 
ваҳдати миллӣ, Пешвои миллат, муҳтарам Эмомалӣ Раҳмон дар ҷодаи 
арҷ гузоштани ба хидматҳои донишмандону мутафаккирон, шоирону 
номоварони илму адаби гузашта ва таҳияву нашри осор, таҳқиқ ва 
тарғиби мероси ин бузургон хеле бузург аст. Маҳз, партави ин сиёсати 
адабпарварона боис гардид, ки кори тасҳеҳи мутуни адабиву ирфонӣ 
ривоҷи тамом пайдо намуда, он ба ҳукми авомили муассире дар 
густариши раванди таҳқиқи мероси бузургони адабиёти тасаввуф 
шинохта шуда, баҳри зуҳури пажуҳишҳои муҳим ва арзишманд дар 
адабиётшиносии тоҷик заминасоз гардад. Аз ҷумла, бузургдошти 680 ва 
700 солагии мутафаккири бузург, орифи соҳибназар Мир Саййид Алии 
Ҳамадонӣ заминаҳои муҳиме барои таҳиву нашр ва таҳқиқи мероси ӯ аз 
назари фикриву маърифатӣ, фалсафиву ирфонӣ ва шинохти арзишҳои 
адабӣ фароҳам овард, ки дар ин замина хидматҳои диссертант Асозода 
Ҳотам Раҷаб қобили таъкид мебошад. Бештар аз 20 сол мешавад, ки ӯ ба 
тасҳеҳу нашр ва таҳкиқи мероси адабиву ирфонии Мир Саййид Алии 
Ҳамадонӣ машғул буда, ба таълифи 2 монографияи илмӣ, 43 мақола 
муваффақ гардида, дар тасҳеҳи чанде аз рисолаҳои ин орифи соҳибназар 
ба таври мустақил ва ҳамроҳ бо олимони дигари тоҷик (“Ганҷи ирфон” 
дар ду ҷилд) иқдом намудааст. Бо итминон метавон изҳор дошт, ки агар 
аз теъдоди умумии осори Мир Саййид Алии Ҳамадонӣ то кунун дар 
Тоҷикистон 38 адади он ба нашр расидаанд, дар кори таҳия ва тасҳеҳи 
қисмати зиёди онҳо саҳми диссертант назаррас аст.

Диссертатсияи доктории Асозода Ҳотам Раҷаб таҳти унвони “Мир 
Саййид Алии Ҳамадонӣ ва хусусиятҳои жанрию мавзуии осори бадеии ӯ” 
идомаи силсилапажуҳишҳояш дар заминаи таҳқиқи ҷанбаҳои адабиву 
бадеӣ ва жанрии осори манзум ва мансури ин мутафаккири барҷаста 
анҷомдода ба шумор меравад, ки дар адабиётшиносии тоҷик бори аввал 
бо чунин вусъати назар ва густардагӣ ба анҷом расидааст. Диссертатсия 
мутобиқ ба таълифи рисолаҳои докторӣ ба қалам омада, ба шиносномаи 
ихтисоси 10.01.01 - Адабиёти тоҷик; равобити адабӣ мутобиқат дорад.

Навгониҳои таҳқиқот дар он зоҳир мешавад, ки ба таъкиди муаллиф 
“диссертатсия дар адабиётшиносии тоҷик нахустин таҳқиқи мукаммал 
дар мавзуи хусусиятҳои жанрию мавзуии осори бадеии Мир Саййид 
Алии Ҳамадонӣ буда, дар он масъалаҳое чун заминаҳои фикрӣ ва 
ақидатӣ, пайравони андеша ва ҷаҳонбинӣ, шинохти илмии шахсияти 
адабии Мир Саййид Алии Ҳамадонӣ ва таҳқиқу нашри осори ӯ, 
хусусиятҳои жанрии осори бадеии нависанда, ки дар мисоли сохтори 
жанрӣ ва муҳтавоии асарҳои «Захират-ул-мулк», «Мактуботи Амирия», 
рисолаҳои кутоҳи суфия, «Шарҳи «Фусус-ал-ҳикам»« баррасӣ шудаанд, 
чеҳраи шоирии Алии Ҳамадонӣ, шеърҳои таркиби асарҳои мансур ва 
масъалаи интисоби ашъор, табақабандии жанрии осори манзуми 
Ҳамадонӣ, мавзуоти меҳварӣ ва мухтассоти ҳунарии осори адабии Алии 
Ҳамадонӣ мавриди баррасӣ қарор гирифтаанд Дар иртибот ба баррасии 
масъалаи мухтассоти ҳунарии осори бадеии Алии Ҳамадонӣ мабоҳиси 
мухтассоти сабкӣ, вижагиҳои адабӣ, воситаҳои тасвири бадеӣ ва 
шеваҳои истифода аз оёти қуръонию аҳодиси набавӣ мавриди таҳқиқ 
қарор дода шудаанд. Масъалаҳои аслию фаръии мазкур то ҳанӯз дар 
адабиётшиносии тоҷик ба таври мукаммалу ҳамаҷониба таҳқиқ нашуда 
буданд”.

Дар ҷараёни таҳқиқот мероси адабиву ирфонии Мир Саййид Алии 
Ҳамадонӣ ба ҳукми сарчашмаҳои асосӣ мавриди истифода қарор 
гирифта, муаллиф ҳангоми баррасии масоили меҳварӣ аз равишҳои 
пешқадами таҳқиқ дар адабиётшиносии ватаниву хориҷӣ, чун 
муқоисавӣ-таърихӣ, тавсифӣ-таҳлилӣ, таҳқиқӣ-қиёсӣ, таҳлилӣ-оморӣ, 
матншиносӣ, консепсияи таҳлили забону услуби асари бадеӣ, таҳқиқи 
типологии жанрҳо ва сохтори осори адабӣ баҳрамандӣ ҷустааст.

Ҳамин тавр, диссертатсия аз муқаддима, чаҳор боб, 15 фасл, хулоса 
ва рӯйхати адабиёт иборат буда, ҳаҷми умумии он 342 саҳифаро ба вуҷуд 
овардааст.

Дар муқаддимаи диссертатсия муҳимият ва мубрамият, ҳадаф ва 
вазифаҳо, сарчашмашиносӣ, равишҳои таҳқиқ муқаррар карда шуда, 
нуктаҳои меҳварии барои ҳимоя манзуршаванда муайян гардидаанд. 
Бахши дараҷаи омӯхта шудани мавзӯъ дар муқаддима хеле муфассал 
буда, диссертант кӯшидааст, ки тамоми пажӯҳишоти роҷеъ ба 
зиндагинома, таҳқиқи мероси адабиву ифронӣ, ҳувияти шахсиву эҷодӣ 
ва бархе аз масоили марбут ба вежагиҳои жанриву мавзуии осори Мир 
Саййид Алии Ҳамадониро ба се бахш қисмат намуда, ҳар яке аз онҳоро 
ба таври алоҳида ва ба тафсил дар ҳаҷми 15 сафҳа шарҳу тафсир намояд.

Боби аввали диссертатсия “Заминаҳои фикрӣ, ақидатӣ ва 
ҷаҳонбинии Мир Саййид Алии Ҳамадонӣ” унвон дошта, меҳварҳои аслии 
таҳқиқот дар 4 фасл мавриди баррасӣ қарор гирифтаанд. Муҳаққиқ 
нахуст ба пажӯҳиши авзои сиёсии замони зиндагонии ориф ва 
мутафаккири барҷастаи халқи тоҷик иқдом намуда, манзараи умумии 

ҳаводису рӯйдодҳои муассири давр ба рӯзгори адибро ба риштаи таҳқиқ 
кашидаанд. Бо назардошти он ки қисмати бештари зиндагонии Мир 
Сайид Алии Ҳамадонӣ дар ду шаҳри бузурги он рӯзгор-Ҳамадон, 
Кашмир ва минтақаи Хатлон ҷараён гирифтааст, диссертант талош 
кардааст, ки авзои сиёсиву иҷтимой ва муҳити маънавии муассири 
ҳавзаҳои мазкурро ба риштаи таҳқиқ кашида, мулоҳизот ва дидгоҳҳои 
хоси хешро дар ин маврид ба таври мушаххас баён дорад. Амри 
мусаллам аст, ки рӯзгори адиб дар замони пурошӯби ҳамлаи муғул 
ҷараён пазируфтааст ва баёни муфассали радди пои таҳоҷуми мазкур ба 
авзои сиёсиву иҷтимоӣ, фарҳангиву ақидатии замон ба муҳаққиқ 
имконият фароҳам овардааст, ки баробари таҳқиқи таъсири раванди 
мазкур ба андешаву оро ва муҳити зиндагонии адиб ҳамчун яке аз 
авомили муҳим дар анҷоми мусофиратҳо мавриди баррасӣ қарор дода 
шавад. Дар баробари ин, вобаста ба пажӯҳиши муҳити сиёсӣ, масъалаи 
касби камолот ва муррабиёну тарбиятгарони Мир Саййид Алии 
Ҳамадонӣ низ дар иртибот ба таҳқиқи вазъи замони зиндагӣ мавриди 
пажӯҳиш қарор гирифта, дар навбати аввал нақши муҳити хонавода, 
пайвандону хешу ақрони адиб, ки аксаран аҳли фазлу дониш буданд, дар 
такмили маънавӣ ва шахсияти ӯ муқаррар карда шудаст. Диссертант 
нахуст ба саҳми бародари модари Алии Ҳамадонӣ, ки бо номи Саййид 
Алоуддин маъруфият дошт, ишорат мекунад, ки дар баробари дар 
шумори ашхоси муътабар ва соҳибфазли замон будан, барои тарбияи 
маънавии ин мутафаккир ва адиби маърифатпарвар саҳми бузурге 
гузоштааст. Нақши муҳим ва хидматҳои бузурги Саййид Алоуддин дар 
осори худи Мир Саййид Алии Ҳамадонӣ низ таъкид шудааст, ки 
муаллифи диссертатсия ба онҳо дар мавориди зирурӣ ишорат намуда, 
ҳатто ӯро дар мақоми авлиёӣ эътироф кардааст. Бар пояи мутолеаи 
сарчашмаҳои адабиву ирфонӣ, маноқиб ва осори дигари муътабар, ки 
бештари онҳо дар рӯзгори Алии Ҳамадонӣ ба қалам омадаанд, муҳаққиқ 
муқаррар сохтааст,ки ӯ дар давоми умри хеш шарафи суҳбати 1400 сӯфӣ 
ва авлиёро дарёфта, аз файзи дуои эшон табаҳҳур ҳосил кардааст. Ҳатто 
ба таъкид яке шогирдони хеш Нуриддин Ҷаъфари Бадахшӣ, ки аз сӯфиёни 
номвари замон ба шумор рафта, муаллифи “Хулосат-ул-маноқиб” 
мебошад, танҳо дар як маҷлис ба суҳбати 400 нафар орифону 
соҳибназарони рӯзгор мушарраф гардидааст. Бояд гуфт, ки воқеан ин 
асари арзишманди шогирди Мир Саййид Алии Ҳамадонӣ аз 
сарчашмаҳои нахустин ва муътамади омӯзиши зиндагинома, мерос ва 
мақоми маънавии адиб ба шумор меравад, ки он ба ҳукми маноқиби 
нависанда ва орифи номвар ба қалам омада, нукоти фаровони марбут ба 
рӯзгор, мусофиратҳо, ҳамсуҳбати бо аҳли назари замон, инчунин 
мақомоти маънавии вай, нақши бузурги адиб дар тарғибу ташвиқи 
ғояҳои бузурги фарҳанги исломӣ шарҳу тафсир ёфтааст. Бар асоси ҳамин 
асар ба диссертант муяссар шудааст, ки масоили марбут ба касби камол, 

сабабҳои мусофират, рисолати тарғибу ташвиқ, раҳнамоӣ, ҷаҳонбиии 
Алии Ҳамадониро таҳқиқу баррасӣ намуда, дар баробари ин 
намояндагони барҷастаи пайрави андеша ва орои ӯро, ки яке аз онҳо 
муаллифи ҳамин асар ба шумор меравад, барои аҳли таҳқиқ муаррифӣ 
намояд. Дар баробари Нуриддин Ҷаъфари Бадахшӣ, роҷеъ ба пайравони 
дигари орифи номовар чун Саййид Муҳаммади Хатлонӣ, Хоҷа Исҳоқи 
Халтонй низ маълумоти муфассал додааст, ки аз аҳамияти муҳими илмӣ 
бархурдоранд.

Боби дувуми диссертатсия “Шинохти илмии шахсияти адабии Мир 
Саййид Алии Ҳамадонӣ ва таҳқиқу нашри осори ӯ” унвон дошта, 
баррасиҳои илмии муаллиф роҷеъ ба нуктаҳои асосии мавриди баҳс дар 
се фасл ҷараён гирифтанд. Масъалаи меҳварии мавриди таҳқиқ дар ин 
қисмати диссертатсия шинохти илмии шахсияти адабии Мир Саййид 
Алии Ҳамадонӣ ба шумор меравад. Дар ҷараёни таҳқиқ муаллифи 
диссертатсия муқаррар намудааст, ки эътирофи шахсияти адабии Алии 
Ҳамадонӣ ҳанӯз аз рӯзгори худи вай оғоз мешавад ва ҳатто бо такя бар 
маълумоти шогирди ӯ Нуриддин Ҷаъфари Бадахшӣ сарчашмаи ин 
шинохт ба афкор ва андешаи худи мутафаккир мерасад, ки муаллифи 
китоби “Хулосат-ул-маноқиб” аз номи вай чунин меоварад: “«Маро дар 
ин рӯзгор касе нашинохт. Валекин баъд аз фавти ман толибон пайдо 
шаванд, ки аз осору расоили ман фавоид гиранд ва қадри ман 
шиносанд».

Дар ҷараёни таҳқиқи масоили мавриди назар диссертант масъалаи 
теъдоди умумии осори адиб ва мавзуъу мундариҷаи онҳоро баррасӣ 
нмуда, ба натиҷае расидааст, ки донишмандон бештар аз 140 асарро ба 
қалами Алии Ҳамадонӣ мутааллиқ донистанд, ки дар онҳо масоили 
фалсафӣ, ахлоқӣ, ирфонӣ. ҳикамӣ ва амсоли ин баррасӣ шудаанд. Бо ин 
ҳама мабоҳиси мавҷуд дар миёни аҳли илм роҷеъ ба теъдоди куллии 
осори Алии Ҳамадонӣ низ аз доираи таҳқиқ берун намондааст ва дар ин 
бора ба андешаҳои Моҳирхуҷа Султонов, Амрияздон Алимардонов, 
Муҳаммад Риёз, Сайида Ашраф Зафар ва дигарон низ руҷуъ кардаанд. 
Дидгоҳҳои ин муҳаққиқон асосан мутобиқи феҳристҳо баён шудаанд, ки 
дар онҳо миқдори таълифоти адибро мутобиқ ба шумораи осори 
муаррифишудаи ӯ зикр гардидаанд. Масалан, дар феҳристи Маркази 
мероси хаттии назди АМИТ 56 асари Мир Саййид Алии Ҳамадонӣ 
муаррифӣ шудааст, ки ба он муҳаққиқи тоҷик Амрияздон Алимардонов 
руҷуъ намудааст. Таҳқиқоти анҷомдодаи Асозода Ҳотам Раҷаб дар ин 
боби диссертатсия муқаррар намудааст, ки Мир Саййид Алии Ҳамадонӣ 
бо ду забон - форсӣ ва арабӣ осори хешро эҷод намуда, ҷанбаи адабиву 
бадеии таълифоти мансури вай хеле муҳкам ва қавӣ мебошанд. Ҳарчанд 
шумори муайяне аз таълифоти манзуми адиб то кунун дастрас шудаанд, 
вале нуфузи бештари осори насрии равшан аст ва онҳоро низ муҳаққиқ 
дар ду баста - рисолоти бузург ва хурдҳаҷм баррасй намуда, “Захират-

ул-мулук”-ро аз ҷумлаи калонтарин ва сермавзуътарин осори насрии 
суханвар ба шумор овардааст, ки вежагиҳои сохторӣ ва муҳтавоии он 
дар фасли ҷудогонае дар диссертатсия ба риштаи таҳқиқ кашида 
шудааст.

Масъалаи таҳқиқу нашри осори Мир Саййид Алии Ҳамадонӣ низ 
бо назардошти фарогирии корномаҳои анҷомёфта дар даврони Шӯравӣ 
ва замони соҳибистиқлолии Тоҷикистон ба таври муфассал ба риштаи 
таҳқиқ кашида шуда, диссертант ба натиҷае расидааст, ки пажӯҳиши 
мероси адиби соҳибназар аз солҳои 40-уми асри гузашта оғоз ёфта, 
солҳои ҳафтодум тамоюли тоза касб кард. Дар Тоҷикистон давраи 
мақсаднок ва ҷиддии омӯзиш ва тасҳеҳи нашри мероси Мир Саййид 
Алии Ҳамадонӣ даврони истиқлоли миллии Тоҷикистон ба шумор 
меравад, ки муҳаққиқ ба ин матлаб бо далелҳои қатъӣ ишорат намуда, 
зимнан таъкид ҳам мекунад, ки ин раванд дар кишварҳои Шарқиву 
Ғарбӣ пештар оғоз гардид, ки таҳияву тасҳеҳу нашри мероси адабии 
Алии Ҳамадонӣ ва таҳқиқоти анҷомдодаи олимони кишварҳои 
Покистон, Ҳинд, Афғонистону Эрон бозгӯи ҳақиқати ин амранд, ки аз 
аксари онҳо ёдоварӣ кардааст.

Боби савуми диссертатсия “Хусусиятҳои жанрии осори бадеии Мир 
Саййид Алии Ҳамадонӣ” ном дошта, дар 6 фасл меҳварҳои асосии 
тадқиқоти илмӣ мавриди пажуҳиш қарор гирифтанд. Бо назардошти 
ҳаҷм ва муҳтавои чанд асари қобили аҳамият ва арзиши муҳим, аз ҷумла, 
“Захират-ул-мулук”,“Мактуботи амирия”, рисолаҳои кутоҳи “Мақомоти 
суфия», «Сайр-ут-толибин», «Рисолаи футувват», “«Рисолаи истилоҳоти 
суфия», “Шарҳи «Фусус-ул-ҳикам» ва амсоли ин дар фаслу зерфаслҳои 
алоҳидаи ин боб ба риштаи таҳқиқ кашида шудаанд. Ба таъкиди 
муҳаққиқ чун асари “Захират-ул-мулук” яке аз калонтарин асари адиб ва 
дорои доманаи васеи мавзӯӣ мебошад, таҳқиқи он ба сурати ҷудогона ва 
дар доираи як фасли алоҳидаи диссертатсия дар ин боб ҷараён 
гирифтааст. Баҳси муфассали муҳаққиқ дар бораи нусхаҳои хаттӣ ва 
чопии ин асар қобили аҳамият буда, дар ин замина қадимтарин нусха ва 
нашрҳои он муайян гардиданд, ки аҳамияти онҳо дар таъйини арзишҳои 
матншиносии осори адиб ва таҳияи матни илмии асар дар Тоҷикистон 
таъкид шудаанд. Баррасии муфассали сохтору муҳтавои китоби мазкур 
имконият додааст, ки муҳаққиқ дар борааш андешаҳои арзишманде баён 
намуда, онро ҳамчун намунаҳои насри ахлоқии форсу тоҷик ба шумор 
оварад, ки аз китобҳои арзишманде чун “Насиҳат-ул-мулук”-и Имом 
Муҳаммади Ғазолӣ, ‘Тулистон”-и Саъдӣ баҳраҳо бардоштааст.

Осори дигари адиб, ки дар қолиби навъҳои мустаъмали насри 
классикӣ, чун муншаот, шарҳ, рисолаҳо дар боби футувват, фарҳангҳои 
истилоҳоти ирфонӣ ва амсоли ин ба қалам омадаанд, аз назари сохтору 
муҳтаво мавриди баррасӣ қарор гирифта, мазмун муҳтавои ҳар яке аз

онҳо шарҳу тафсир ёфтааст. Дар заминаи таҳқиқоти анҷомдодаи худ 
муҳаққиқ муваффақ бар он назар шудааст, ки дар баробари таснифоти 
жанрии осори насрии адиб, мазмун ва муҳтавиёти ҳар яке аз онҳоро 
мушаххас ва арзишу аҳамияташонро дар ташаккули насри фалсафӣ ва 
ирфонӣ шарҳу муқаррар созад. Агар “Рисолаи Футувват'’ дар идомаи 
осоре дар ин арса, ки қаблан аз ҷониби Фаридуддини Аттор ва дигарон 
навишта шудааст, пас рисолаи “Истилоҳоти сӯфия” дар таркиби худ 
унсурҳои шарҳнависӣ ва фарҳангнигории истилоҳоти ирфонӣ ё луғоти 
истилоҳоти суфияро ғунҷоиш додааст, ки ин нукот мақоми адибро дар 
ташаккули муҳимтарин анвоъи насри классикӣ бозгӯӣ мекунанд. 
Хулосаи муҳаққиқ дар заминаи таснфоти жанрии осори насрии Мир 
Саййид Алии Ҳамадонӣ он аст, ки таълифоти вай шомили анвоъи 
мутадовили наср дар ин давра ҳастанд, ки муҳимтарини онҳо мақома, 
расоилу муншаот, шарҳу луғоти истилоҳоти ирфонӣ ва амсоли ин ба 
шумор мераванд.

Мақоми Мир Сайид Алии Ҳамадонӣ ҳамчун шоир низ дар ин 
қисмати диссертатсия мавриди таҳқиқ қарор гирифтааст. Нахустин 
баҳсе, ки мавриди назари муҳаққиқ аст, масъалаи интисоби ашъори 
таркиби осори мансури адиб ба шумор меравад. Аз ҷараёни ин баҳс ӯ ба 
хулосае расидааст, ки “Агар дар миёни осори манзуми Мир Саййид 
Алии Ҳамадонӣ ашъореро, ки дар мансубияти онҳо ба қалами худи ӯ 
ҷойи тардид аст, ҷудо кунем, боз ҳам теъдоди муайяни ашъореро дар 
даст хоҳем дошт, ки аз рӯйи онҳо дар хусуси маҳорати шоирии 
гӯяндаашон баррасӣ анҷом додан мумкин мешавад. Ба назари мо, Алии 
Ҳамадониро ҳамчун шоири суфимашраби асри чаҳордҳуми мелодй, ё 
худ, дақиқан, суфии шоир шинохтан мумкин аст. Вай, бидуни шубҳа, дар 
эҷоди осори манзуми фарогири мазмунҳои тасаввуфӣ дасти тавоно 
дошта, аз назари баёни равиши маърифатии махсус ба ҷаҳонбинии худ 
ба камоли баланди руҳонию маънавӣ расида буд”.(Дисс. саҳ.114)

Бар асоси таҳқиқоти то кунун анҷомёфта дар бораи ашъори Алии 
Ҳамадонӣ муҳаққиқ дар ниҳояти пажӯҳиши хеш ба хулосае расидааст, 
ки симои Мир Саййид Алии Ҳамадониро на танҳо ҳамчун нависанда, 
балки чун шоир низ метавон муаррифӣ намуд. Дар баробари силсилаи 
ашъори дар таркиби осори насрияш омада, таълифоти мустақиле дар 
назм ба қалами вай тааллуқ гирифтааст,ки “Чиҳил асрор”, асаре шомили 
чиҳил ғазал ва нуҳ рубоӣ, маснавии “Ҳафт водӣ”, ки ҳамчун талхисе аз 
“Мантиқ-ут-тайр”-и Аттори Нишопурӣ эътироф шудааст, аз ҷумлаи 
онҳо мебошанд ва дар диссертатсия ҳар яке ба сурати алоҳида мавриди 
таҳқиқ қарор гирифтанд. Баҳси қобили таваҷҷуҳ ва ҷолиб дар бораи 
маснавии “Ҳафт водӣ” он аст, ки муҳаққиқ бар асоси мутолеаи 
пажӯҳишоти донишмандони соҳибном, чун Муҳаммад Риёз, Саид 
Нафисӣ, Алии Муҳаммадии Хуросонӣ ва таҳлили қиёсии он бо

маснавиҳои “Мантиқ-ут-тайр” ва “Мусибатнома”-и Аттор ба хулосае 
расидааст, ки «Ҳафт водӣ»-ро Мир Саййид Алии Ҳамадонӣ ба пайравӣ 
аз равиши илмию эҷодии талхиснигорӣ таълиф кардааст, ки дар замони 
зиндагии ӯ марсум буд”.... “Ба ин далел, ки Алии Ҳамадонӣ дар асосии 
равиши талхиснигории маъмул дар замонааш ба кори талхис пардохта, 
дар асоси ду асари Фаридуддини Аттор асари талхисие ба миён 
овардааст, ки, пеш аз ҳама, аҳаммияти таълимӣ дорад. Ин асарро бояд 
як навъ бардошти огоҳонаи Алии Ҳамадонӣ аз «Мусибатнома» ва 
«Мантиқ-ут-тайр»-и Аттори Нишопурй донист”.(Дисс. саҳ. 160)

Бар асоси ашъори то замони мо расидаи Мир Сайид Алии 
Ҳамадонӣ муҳаққиқ таснифоти жанрии осори манзуми ӯро низ анҷом 
дода, ба ин тариқ муқаррар сохтааст, ки ин орифи номовар дар сурудани 
ғазал, рубоӣ, маснавӣ, қитъа, байт таҷрибаҳое анҷом додааст, ки дар ин 
боби диссертатсия ҳар яке аз онҳо ба сурати алоҳида таҳқиқ шудаанд.

Боби чоруми диссертатсия “Мавзуоти меҳварӣ ва мухтассоти 
ҳунарии осори адабии Мир Саййид Алии Ҳамадонӣ” унвон гирифта, аз 2 
фасл ва 8 зерфасл таркиб ёфтааст. Диссертант ба хотири низоми баёни 
фикр бар асоси мутолеаи аксари осори манзум ва мансури адиб 
муҳимтарин мавзуоти таълифоти ӯро тасниф ва ҳар яке аз онҳоро ба 
сурати ҷудогона таҳқиқ кардааст. Ба ин тартиб, муҳимтарин мавзуоти 
осори адиб тибқи таснифоти муҳаққиқ панду ахлоқ, масоили ахлоқи 
ҳамида ва замима, масоили гендерӣ, зан ва хонавода, сабру таҳаммул, 
зуҳду қаноат, зебоишиносӣ ва ҳусну ахлоқ ва монанди ин ба шумор 
мераванд. Хосатан, таваҷҷуҳи муҳаққиқ ба муҳимтарин масоили марбут 
ба ниёзҳои ахлоқии ҷаҳони муосир, ки мардум имрӯз барои такмили 
хулқу атвори хеш ба онҳо ниёз доранд, дар иртибот ба афкори Мир 
Саййид Алии Ҳамадонӣ хеле ҷолибу қобили мулоҳиза таҳқиқ шудааст, 
ки пайванди дирӯзу имрӯзро таъмин намудааст. Масъалаи мақоми зан 
дар зиндагӣ ва хонавода, ки аз китобҳои осмонӣ сарчашма гирифта, дар 
афкори ахлоқии Алии Ҳамадонӣ вусъати тамом касб кардааст, дар 
пайванд ба ғояҳои ахлоқии замони муосир бариштаи таҳқиқ кашида 
шудааст, ки аз ҳар ҷиҳат аҳамияти пажӯҳиши анҷомёфтаро барои ҷомеаи 
имрӯз собит мекунад.

Муҳамтарин мабоҳиси ин қисмати диссертатсия ба таҳқиқи 
мухтассоти сабкӣ ва ҳунарии осори адиб пайванд мегирад, ки хеле 
муфассал ва мудаллал сурат гирифтааст. Вежагиҳои ҳунарии осори 
манзум ва мансури адиб ва ҷанбаҳои сабкии онҳо дар алоҳидагӣ ҷараён 
пазируфта, муҳимтарин падидаҳои шеваи нигориш, унсурҳои 
фасоҳатбахши калом ва дигар аносири сабки таълиф амиқу дақиқ 
таҳқиқ шудаанд. Истифода аз оёти қуръонӣ ва аҳодиси набавӣ ҳамчун 
як рукни барҷастаи сабки суханварӣ ва падидаи ҳунари шоириву 
нависандагӣ баррасӣ гардидааст. Ба таври куллӣ, пажӯҳиши дар ин 
замина анҷомдодаи муҳаққиқ натиҷаеро ҳосил намудааст, ки ҳарчанд

Мир Саййид Алии Ҳамадонӣ бештар ба унвони мутафаккири барҷаста ва 
орифи номовар эътироф гардидааст, вале сабки қолиби мулоҳизаи 
таълифоти мансури ӯ, муҳимтарин вежагиҳои адабиву бадеии осори 
манзум ва анвоъи осори насрияш худ гувоҳй мақоми ҳунарияш буда, 
симои вайро дар адабиёти тоҷик ҳамчун нависанда ва шоири забардаст 
муаррифӣ мекунанд.

Дар Хулосаи диссертатсия, ки аз 19 банди назарӣ ва 8 банд 
тавсияҳои амалӣ таркиб ёфтааст, муҳимтарин натиҷаҳои аз таҳқиқоти 
куллии матлабҳои меҳварӣ ба даст омада, ҷамъаст ва баён шудаанд. 
Таҷассуми вусъати назар ва доираи васеи мулоҳизоти муаллиф дар 
хулоса ва тавсияҳои амалӣ гувоҳ бар онанд, ки Асозода Ҳотам Раҷаб бо 
анҷоми ин таҳқиқот як саҳифаи тозаеро дар ҳамадонишиносии тоҷик ба 
поён бурда, симои ӯро чун нависандаи соҳибназари насри фалсафӣ ва 
ирфонӣ, шоири соҳибсухан барои аҳли таҳқиқ ва хонандаи имрӯз 
муаррифӣ карда тавонистааст.

Дар баробари дастовардҳои мазкур дар диссертатсия баъзе камбудиҳо 
ҷой доранд, ки ислоҳашон барои такмили боз ҳам бештари арзиши илмии 
таҳқиқ мусоидат хоҳанд намуд.

1. Бахши дараҷаи омӯхта шудани мавзуъ бисёр муфассал ва фарогири 
пажӯҳишу корномаҳои зиёди илмии донишмандони ҳамадонишинос 
мебошад, ки дар умум дар 15 сафҳа матолиб баён шудаанд. Вале ба назар 
мерасад, ки роҷеъ ба таҳқиқоти дар ховаршиносии русиву аврупоӣ 
анҷомёфта дар ин қисмат иттилои зарурӣ манзур нашудааст, ҳарчанд дар 
матни диссертатсия муаллиф ба онҳо ишорат кардааст. Масалан, дар саҳ. 57 
дар бораи мусофиратҳои Алии Ҳамадонӣ ба маълумоти Чарлз Сторӣ ва дар 
саҳ. 61 зимни баррасии ақида ва ҷаҳоншиносии адиб ба андешаҳои олими 
амрикоӣ Герҳард Боверинг руҷуъ кардааст, вале дар қисмати дараҷаи 
таҳқиқи мавзуъ ишороте ба таълифоти ин ховаршиносон дида намешавад. 
Дар иртибот ба ҳамин бахши диссертатсия нуктаи дигареро хам метавон 
афзуд, ки ҳангоми ишорат ба маҷмуаи мақолоти конфронсҳои бахшида ба 
бузургдошти Мир Сайид Алии Ҳамадонӣ доиршуда, диссертант номи 
тамоми муаллифони мақолахоро зикр намудааст, ки ба назари мо чунин 
тафсилот зарурате надорад. Бо зикри теъдоди умумии мақолот иктифо 
варзидан мувофиқи мақсад аст.

2. Дар баёни зикри арқом, солҳо ва номи осор дар матни диссертатсия 
баъзе нохамгуниҳо дида мешавад. Масалан, дар саҳифаи 25 шумораи осори 
дар Тоҷикистон чопшудаи Мир Саййид Алии Ҳамадонӣ 38 адад гуфта 
шудааст, аммо ин рақам дар саҳифаи 83 бошад, 37 адад зикр гардидааст. 
Ҳамгунсозии чунин шумораҳои марбут ва муҳим барои таҳқиқот мувофиқи 
мақсад мебошад. Чунин иштибоҳи шояд техникӣ бошад, ҳангоми зикри соли 
ҷашни 2700 солагии шаҳри Кӯлоб дар саҳифаи 14 дида мешавад, ки он ҷо 
соли 2007 нишон дода шудааст. Ҳол он ки ҷашни мазкур соли 2006 баргузор 
шуда буд.

3. Номи китоби “Равзот-ул-ҷинон ва ҷаннот-ул-ҷанон” дар чанд ҷо 
“Равзат-ул-ҷинон ва ҷаннат-ул-ҷинон», «Равзат-уҷ-ҷинон», «Равзат-уҷ-ҷинон 
ва ҷанат-ул-ҷинон» дар чанд шакл омадааст. Беҳтар аст, ки шакли дурусти 
он, ки ин ҷо аввал зикр шудааст, дар тамоми матни диссертатсия ягона карда 
шавад.

4. Гоҳо дар зикри ашъор низ ба ғалат роҳ дода шудааст. Аз ҷумла, байти 
Шайх Саъдӣ ба сурат зайл ғалат оварда шудааст (саҳ. 58):

Расад одамӣ ба ҷое, ки ба ҷуз Худо набинад,
Бингар, то чӣ ҳад аст мақоми одамият?!

Шакли дурусти мисраи дувум чунин аст:
Бинигар, ки то чӣ ҳад аст мақоми одамият?!

5. Ба андешаи мо, хуб мешуд, ки боби чаҳорум ба ду боби алоҳида 
тақсим карда шавад, зеро се масъалаи куллии меҳварии таҳқиқот: таснифоти 
мавзуӣ, вежагиҳои поэтикӣ ва сабкии осори Мир Сайид Алии Ҳамадонӣ дар 
якҷоягӣ баррасӣ шудаанд. Беҳтар он буд, ки қисмати табақабандии мавзуии 
осори манзум ва мансури Алии Ҳамадонӣ дар боби алоҳида таҳқиқ мешуд, 
чунки аз муқаддимаи боб равшан мешавад, ки таснифоти мавзуии осори 
мероси адиб такмили бештар мехоҳад. Баҳси мавзуоти меҳварии расоил ва 
ашъори суханвар зоҳиран гӯё маҳдуд сурат гирифтааст. Муаллиф имкон 
дорад, ки нахуст мавзуоти асосии осори Алии Ҳамадониро табақабандӣ 
намуда, баъдан муҳимтарини онҳоро ба сурати дар диссертатсия 
таҳқиқнамуда биоварад. Таҳқиқи вежагиҳои сабкӣ ва ҳунарии осори Алии 
Ҳамадонӣ дар боби алоҳида арзиш ва аҳаммияти таҳқиқотро афзун 
мегардонид.

6. Ҷамъбаст ва натиҷагирии куллии ҳар боби диссертатсия низ, ба 
андешаи мо, мувофиқи мақсад буда, ҳусни илмии корро меафзояд.

7. Дар диссертатсияи ғалатҳои имлоӣ (саҳ. 9, 59, 77, 160 ва ғ.) ва услубӣ 
(саҳ. 32, 59, 95) низ ба чашм мерасанд, ки ислоҳи онҳо ба нафъи кори 
диссертант аст.

Албатта, ин ҳама қайду эродҳои мавриди назари мо ҳаргиз ба арзишу 
аҳаммияти илмии диссертатсия таъсир намегузоранд ва бештари онҳо ба 
ҳукми пешниҳод манзур гардиданд.

Ба таври куллӣ метавон изҳор дошт, ки диссертатсияи Асозода Ҳотам 
Раҷаб ба яке аз мавзуоти муҳим ва қобили аҳаммияти адабиётшиносии тоҷик 
бахшида шуда, ҳамаи ҳадаф ва вазифаҳои дар меҳвари таҳқиқот 
гузошгташуда дар ҷараёни таълифи он ҳаллу фасли худро ёфтаанд. Мазмун 
ва мундариҷаи диссертатсия бо автореферати он, ки бо ду забон: тоҷикӣ ва 
русӣ таҳия гардидааст, пурра мувофиқат намуда, ҳамроҳ бо 2 монография ва 
43 мақолаи муаллиф муҳтавои онро комилан ифода мекунанд.

Ҳамин тавр, диссертатсияи Асозода Ҳотам Раҷаб дар мавзуи “Мир 
Саййид Алии Ҳамадонӣ ва хусусиятҳои жанрию мавзуии осори бадеии ӯ” ба 
талаботи бандҳои 31-35-и Тартиби додани дараҷаҳои илмӣ, ки бо қарори 
Ҳукумати Ҷумҳурии Тоҷикистон аз 30 июни соли 2021, таҳти №267 тасдиқ

шудааст, комилан ҷавобгӯ буда, муаллифи он сазовори дарёфти дараҷаи 
илмии доктори илми филология аз рӯйи ихтисоси 10.01.01 - Адабиёти тоҷик; 
равобити адабӣ мебошад.

Муқарризи расмӣ:
доктори илми филология, профессор,
Директори институти илмӣ-тадқиқотии
илмҳои ҷомеашиносии МДТ
“Донишгоҳи давлатии Хуҷанд /Д .
ба номи академик Б. Ғафуров С> / / Нуров Нуралӣ Норович 

«7» сентябри соли 2023

Суроға: 735700, Ҷумҳурии Тоҷикистон,
Вилояти Суғд, Хуррамшаҳр 38.
Тел: (+992)928763797
емайл: пигаН74@шаП.ги

Имзои Н.Н.Нуров-ро тасдиқ мекунам:

сардори раёсати кадрҳо ва корҳои махсуси

МДТ «Донишгоҳи давлатии Хуҷанд

ба номи академик Бобоҷон Ғафуров» 

«7» сентябри соли 2023 ™ 'ВА§1 КОРҲОИ МАХСУС

аврузов Э.М.

Суроға: 735700, Ҷумҳурии Тоҷикистон, 

вилояти Суғд, шаҳри Хуҷанд, 

гузаргоҳи Мавлонбеков, 1.

